
Privilegio General de Aragón. (Pedro III, Cortes de Zaragoza, 1283).

1. Primerament, que el señor rey observe e confirme Fueros, usos, costumbres, privilegios, cartas e donaciones e cambios del regno de Aragón, Ribagorça e de Teruel.

2. Item, que el Justicia de Aragón jutgue todos los pleitos que vinieren a la Cort con consello de los richos hombres, meznaderos, cavalleros, infanciones, ciudadanos e de los hombres buenos de las villas, según Fuero e segund antiguamente fue acostumbrado.
I.

Iturriaren kalifikazioa eta hari buruzko oharmenak
Pribilegio Orokorra Aragoako Foruen VII liburuan sartu zen, ondorioz, aragoar ordenamendua integraturik egotera pasa baitzen. Hortik segitzen da, bere edukina zuzenbide izatera heldu zela, ordutik aurrera eskubide eta obligazioen sorburu dela argi ageri denez gero. Juridikoki erregulaturiko kondizio berriak ezarri zituen bizitzaren alderdi garrantzitsuetan, ikuspuntu ekonomikotik zein sozialetik. Aragoar zuzenbidearen berrikuntza bat suposatzen du.

Iturri juridiko baten aurrean gaudela ondoriozta dezakegu, halakoa baita bere izaera zalantzarik gabe, eta zuzenekoa dela, modu inmediatu batez ematen digulako aragoar zuzenbidearen edukina bera, edo bere parte batena.

Paktu-izaera. Pribilegioa, erregearen eta erresumaren arteko paktu baten fruitua da. Gainera, bere unean ikusiko dugun bezala, kasu honetan bi alderdien arteko prozesu astun baten ondoren erdietsi zen berau. Gorteetan erregearen eta erresumaren arteko ihardueratik sortzen diren arauei Aragoan Foruak deitzen zaie, baina esanda doa ez dela terminoa bere esanahi generalizatuenean ulertu behar (ohiturazko zuzenbide lokala) baizik eta kasu honetan lege izaerako iturriei parekatzen zaie, sortzen direneko leku eta formagatik, izan ere, komunitate osoarentzat obligaziozkoak diren arauak ematen ditu, arauok sortzeko bereziki aurreikusi den organo batek formulatuak izaki, kasu honetan Gorteek.

Haatik komeni da aipatzea, Pribilegioaren edukina ere ez dagoela Aragoar zuzenbide tradizionalaz desbinkulaturik. Are gehiago, esan daiteke, alde askotatik begiratuta zuzenbide haren alderdi garrantzitsuenetako batzuren berrespena edo argitzea dela.

Pribilegio izena, berori iritsi zen moduagatik justifikatzen da. Ondoren ikusiko dugun bezala, Errege-botereari erauzitako eskubide-multzo baten gisa ikusiak izan ziren, hark amore eman behar izan balu bezala, eta hala izan zen hein haundian, aragoar noblezia eta herri xehearen presioen aurrean.

II.

Inguruabarrak eta kondizionamendu historikoak
Kasu honetan eragin haundia dute, eta egiazki interesgarria da horiek aintzat hartzea. Aragoako Koroak ia-ia agortuta zuen espantsio posibilitate oro, zela Frantziarantz (Corbeil-eko Tratatua, 1258) zela hegoaldera (Almizra-ko Tratatua, Jaime I eta Alfontso X Jakitunaren artekoa), behin Valentzia eta Mallorkako erresumaren konkista amaituta zuela. Monarkiak, Bartzelonako dinastia edo etxeari zegokionak, zabalkunde-bide gisa dakusa Mediterraneoa, Siziliako uhartea zehazki, zeina Pedro II.ak konkistatuko baitu, bere emaztearen eskubideak oinarritzat hartuta, eta bere burua lider gibelino gisa kokatuz. Ondorioz, automatikoki Martin IV Aita Santuarekin aurrez-aurre etsaiturik ikusiko du bere burua, zeinak, frantsesa izaki, Anjouko Carlosek uhartearen gain dituen pretentsioak bultzatuko baititu argiro. Erregea eskomunikatua izan zen, eta frantziarren mehatxuarekin egin zuen topo, Pirinioak gurutzatu eta bere domeinuak erasotzeko gertu zegoen 10.000 laguneko ejertzito batean gauzaturik. Ondorioz, bere subdituen laguntza beharko du, horrek ekarriko baitu Pribilegio Orokorrean azkenburutuko den prozesua.

Interesgarria da begibistan edukitzea, Koroako erresuma desberdinen jarrera ez dela bat eta bera Siziliari eta Mediterraneoan zeharreko espantsioari dagokionez. Izan ere, Valentziarentzat, eta Kataluniarentzat irudikatzen dituen posibilitate ekonomikoengatik zeresanik ez, pizgarri den artean, ez da hala aragoar erresuma kontinentalarentzako, non arras begi txarrez ikusten baita ia-ia erregearen auzi partikular baten gisa jotzen den guda batean parte hartzea. Horregatik planteatu zion erresumak erregeari halako erresistentzia agerikoa, zeina aragoarrek antolaturiko konjura edo konspirazio batean gauzatu baitzen: Tarazonako Jura, erregearen laguntzazko erreguari erantzutera uko eginez, 1283ko udan zehar. Erresistentzia honen aurrean, eta hilabete gatazkatsu batzuren ostean, erregeak ez du amore eman beste erremediorik, eta Aragoako erresumaren ordezkariekin pribilegioaren edukina negoziatu, horretarako Zaragozan bildutako Gorteetan.


Antzekoa gertatu zitzaion Katalunia eta Valentziarekin ere, ondorengo hiru hilabeteen zehar tankera bereko emakidak egin behar izan baitzizkien. 1283ko azken hiruren hau, bada, epealdi estua izan zen, non Aragoako koroaren paktu-iharduketa kondentsatu egin baitzen. Izan ere, historiografiak aho batez onartzen du paktismoak dagoeneko bide ziur eta etengabea hasi zuela une honetantxe.
III.

TESTUAREN ANALISIA


Pribilejio Orokorrak 31 puntu ditu, zeinetatik lehena eta bigarrena
 jasotzen baitira komentariorako. 31 puntuen multzoak besarkatzen ditu Erresumaren administrazioko arazoak, sistema ekonomikoa, fiskalitatea, nobleziaren problemak, justizi administrazioa, eta erresumaren eraketa politikoa. Azken alderdi honi dagozkio iruzkindu beharreko bi puntuak.


Aurreneko puntuan, fuero, usos, costumbres terminoekin adierazi nahi da aragoar zuzenbide tradizionalaren edukia; zeina aurretiaz existitzen dela kontsideratzen baita, eta beraz erregeak bete eta berretsi behar duela. Haiz zuzen, 1265eko Egeako Gorteetan, hemezortzi urte lehenago beraz, jada finkatu ziren nobleziak ziurtatu nahi zituen kuestioak. Horregatik erantsi zitzaizkion berrespen edo konfirmazioari bai pribilegioak, hots, talde horri bereziki zuzenduriko arauak, bai dohaintzak (nobleziari birkonkista prozesuan eman zitzaizkion ohore eta lurrak) eta dohaintza horietan gertatuak ziren ganbio edo permutak.


Testuan argi uzten da, ordenamenduaren elementu horiek ziurtaturik geratu behar dutela ez soilik Aragoarentzat, lehen postuan izendatuta, baizik eta baita ere Ribagorzarentzat, Kataluniarekin mugakide den konterria hain zuzen (Katalan hiztuna neurri handi batean, baita gaur egun ere), zein aipaturiko 1265eko Egeako Gorteetan jada aragoar domeinuen artekotzat hartua izan baitzen. “Valentziak” ez du erresuma guztia besarkatzen; Aragoiko Foruari meneraturiko (aforaturiko) eremuak bakarrik baizik. Terueli dagokionez, tratu berezitua izatea esplikatzen da bere ordenamendu propioa duelako, Teruelgo Forua, XVI mendera arte mantenduko duena. Horrekin guztiarekin, arras ongi mugarriturik geratzen da indar eremu espaziala.


Bigarren puntuan jorratzen da Aragoiko Justizia-ren irudia, bere jatorria Erregearen Maiordomoaren aholkulari batean duena, zeinak postu garrantzitsua betetzen baitzuen organo domestiko-politiko gisa nahi monarkaren laguntzaile eta aholkulari zuzeneko bezala.

Justizia, ondoren, tartekari edo arbitro bezala aritzeko ezarri zen, noblezia eta erregearen arteko gatazketan edota noblezia beraren artekoetan. Hala errekonozitu zen 1265eko Egeako Gorteetan.


Testuan bere eskuduntza eremua nola hazten den ikusten da, zeren eta noblizeara mugatuta egotetik, beste klase sozial batzuetara hedatzen baita hemen. Izan ere, aurrena aberatsak eta mesnaderosak hartzen dira, hau da, erregeak emakidaturiko lursail haundiak dituztenak, horiek administratu eta gobernatzeko. Zaldunak eta infantzoiak noblezia baxua dira; Gaztelako hidalgoen pareko. Justicia bera, normalean klase sozial honetakoa izan ohi da. Hiritarrak eta hiribilduetako gizaki onak (hombres buenos de las villas) dira populazio librearen gainontzekoa; horiek, batzuetan, gainera bete behar dute munizipio gisa eraturiko hiri edo hiribildu batean bizi edo etxea edukitzearen ukanbeharra.


Erregea guzti hauen “conselloarekin” epaitzeko obligazioaren oinarria izan daiteke, une hartan beharrezkotzat hartzea, Tarazonako konjuratuak babestuago gera zitezen erregearen boterearen aurrean.


1348az geroztik, Justizia foruen interpretari gisa kontsolidatzen da. Hortaz, berebiziko kokaera lortzen du aragoar ordenamendu konstituzionalean.

IV

SINTESIA

Komentatu diren Aragoako Pribilegio Orokorreko bi puntuek xedapen garrantzitsuak dauzkate erresumaren erregimen politiko-instituzionalaren gainean: haren ordenamendu forala eta hura bete dadin zaintzen duen organoa, Justicia.


Une hartan ekarpen haundia suposatzen du aragoar zuzenbidearentzat, bat eginez, ordutik. Erregea eta erresumaren arteko paktuzko harremanarekin.


Zailago dena da baloratzea ea zer nolako ordezkaritza zeukaten Gorte haietan esku hartu zutenek, edota eskuraturiko lorpenen nondik norakoa.


LALINDErentzat populazio guztia izan zen Pribilegio Orokorraren onuradun, eta beraz libertate indibidual zein sozialen lorpenean pausu garrantzitsua izan bide zen Aragoako erresuman. Kontsideratzen du autore honek behar bezala ordezkaturik dagoela herria, kontutan hartuz zein garai den, eta beraz, ordezkapena demokratikotzat kalifika daitekeela.


González Antónek bere aldetik defendatzen du noblezia izan zela onuratu bakarra eta ez zela erresumaren ordezkaritza demokratikorik egon. Nobleziaren aurretiko lorpenak azpimarratzen ditu, nahiz eremu politikoan zein sozialean, Pribilegioak berretsi baino egin ez bide zituenak. Ez zatekeen bada inongo berritasuna, eta ez lekarke ezta ere aurrera pausu berezirik aragoar zuzenbidearen bilakaeran.

